
75

Poi cacciandose in bocca de granon

Uña brancâ nell’atto ch’ô a giasciava

Con feroce e tremenda imprecazion;

Che tutti i mæ nemixi, ô l’esclamava,

Che tutti i Europei, che a mæ nazion

Vegnan pe sottomette e rendia scciava,

Scien tutti menizzæ morti e viventi

Comme e grañe che sciacco co-i mæ denti.

Cosci dixendo ô l’appussava ô corno

Pe impîlo d’ægua ne-a cadea de guæra;

E ô continuô versando l’ægua intorno:

Comme quest’ægua che aôa verso in tæra

Che coscì posse finalmente un giorno

Troncôu dä sciabbra indiaña chi l’attæra

Versâ da-ô collo ô sangue tutt’a reo

Ne-ô campo de battaggia l’Europeo.

Allôa sempre ciù aççeisa e ciù fremente

A canzon ripeteiva a radunanza,

Mentre ô cacico a chiunque ëa lì presente

O distribuiva pe imitâ l’usanza

De selvagge nazioîn do Continente,

(Comme segnale in quella circostanza

D’union fra lô de scopo e sentimento)

Pippe de parma cö tabacco drento.

Finia a çeimonia subito ô spediva

Trenta canoe piñe de messaggê

A-i cacichi di Antille e co-a ciù viva

Instanza ô i esortava a unîse a lê

Tutti in lega offensciva e difensciva

A danno de nêuve orde di foestê;

Dixendoghe che allôa stava ne-a stessa

Union tutta a so forza e a so salvessa.

